
Эрт урьд нэгэн цагт 

	Нар сая мандаж 

	Навч сая дэлгэрч 

	Сар сая мандаж 

	Шанд сая ундарч 

	Хөх ногоо сая нэгэн дэлгэрч

	Хөхөө шувуу сая нэгэн донгодож

	Мөсөн далай сая нэгэн цавцайж

	Мөрөн гол сая нэгэн урсаж байхад

	Таван цагаан ямаатай

	Тарлан цоохор морьтой

	Зуу насыг насалсан

	Зургаадай таяг тулсан

	Эмгэн өвгөн хоёр

	Айл болон амьдарч

	Аж төрөн суудаг байжээ.

	Өвгөн эмгэн хоёр

	Өөрийн гэсэн ганц ачтайгаа

	Өвөлжөөн дээрээ зусаж

	Зуслан дээрээ өвөлжиж

	Хотондоо навч цэцэг дэлгэрүүлж

	Гэртээ сар нарыг мандуулж

	Хурын усаар ундаалж

	Хурц наранд ээлгэж суужээ.

	Өвгөний ач хүү Балт

	Өдөр бүр

	Ардаа араг үүрч

	Гартаа савар барьж

	Аргал хомоол түүж

	Аав ээждээ тусалсаар

	Арван хэдэн насанд хүрч

	Аз жаргалыг мөрөөдөх болжээ.

	Балт нэг өдөр:

	Аав аа, хүнд ер нь

	Аз жаргал гэж байдаг юм уу?

	Байдаг бол түүнийг

	Хаанаас яаж олох вэ? гэж асуужээ.

	Аав нь:

	Аз жаргал байлгүй яах вэ. 

	Тэр аз жаргалыг гагцхүү

	Эр чадал ихтэй

	Эрдэм ном сайтай

	Эцэж ядрахаас айдаггүй хүн л олно доо гэжээ.

	Балт:

	— Аав аа, би тэр аз жаргалыг эрж олъё. 

	Би юунаас ч айхгүй

	Ямар ч бэрхшээл зовлонгоос няцахгүй!

	Аз жаргалыг хаанаас яаж олохыг

	Аав минь хэлж өгөөч! гэхэд

	Аав нь:

	 

	— Буурал аав чинь зуун насыг насалтлаа

	Аз жаргалыг олж чадаагүй.

	Хорвоо ертөнцийн хойд зүгт 

	Хурмаст тэнгэрийн дээд оройд

	Алс холын ертөнцийг гийгүүлэгч

	Алтан гадасны орон гэж байдаг гэнэ лээ.

	Түүнд хүрвэл аз жаргал олдоно гэж

	Өвөг дээдэс сургадаг байсан гэхэд 

	Балт аавынхаа хэлснийг сонсоод

	Атигар жаахан бие нь

	Аварга том болоод

	Ухаан бага чээж нь

	Уужим саруул болоод

	Аавынхаа өмнө очиж сөхрөөд:

	— Аавын ач хүү би

	Аз жаргалыг эрж олъё!

	Та одоо над

	Унах сайн морь

	Барих сайн зэвсэг

	Өмсөх сайн хувцас хайрлаач! гэжээ.

	Аав нь:

	Эр хүн санасандаа хүрэхгүй бол

	Энэ насаа гутаадаг.

	Сайн үйлсийг баттай зоривол

	Санасан хэрэг чинь бүтнэ, 

	Муу санаа санавал

	Могойн хорлолд унана.

	Ард олондоо тустай

	Аз жаргалыг олохоор явахад

	Аав нь ачдаа тусална.

	Аавынхаа унадаг цоохор морийг

	Наранд ная хоног

	Жаварт жар хоног сой!

	Өмсөх хувцас барих зэвсэг чинь

	Хангай хааны хавцал хөндийд бий гэжээ.

	Балт, аавынхаа цоохор морийг

	Наранд ная хоног

	Жаварт жар хоног сойход

	Цоохор морь нь

	Өдөр бүр есөн тохой өссөөр

	Ган дөрвөн туурайтай

	Гавал эрдэнэ толгойтой

	Хавцал ганган амтай

	Харгай найман соёотой

	Зуун тоо чихтэй 

	Зуур хоногийн биетэй

	Аргамаг их ангир цоохор морь болжээ!

	Балт ангир цоохор морио авч очоод

	Хангай хааны хавцал хөндийг нээж

	Хивсэн эсгий хөвөн цагаан тохмоо

	Зоон дунд нь тааруулж

	Хөтлийн чинээ гүвээ бүүрэгт эмээлээ

	Тохом дундаа тааруулж

	Гучин гурван салаа олмоо

	Гурав гурваар нь татаж

	Товруу мөнгөн хазаараа 

	Толгой юунд нь тохируулж

	Гунжин үхрийн ширээр гурамслан хийсэн

	Дөнжин үхрийн ширээр дөрөмслөн хийсэн

	Яй зандан, яшил зандан хоёр ташуураа

	Шанхан дунд нь тааруулж

	Жаргалтай цагтаа шагшуулдаг

	Жаран цагаан хонхоо

	Эгэм юунд нь хөмөлдрөглөж

	Жараахай болсон цагаан жолоогоо

	Жаран хоёр салаа ганзаганаас нь

	Хад болтол хантайрч

	Хайрцаг болтол сойгоод

	Мянган жилийн бороонд шүүрч нэвтэрдэггүй

	Мянжин сайран дээлээ өмсөж

	Түмэн жилийн бороонд шүүрч нэвтэрдэггүй

	Түнхэл сайран гутлаа өмсөж

	Тоонолжин дугуй хээтэй

	Торгон мяндсан бүсээ ороогоод

	Халуун наранд халаадаггүй

	Хүйтэн жаварт дааруулдаггүй

	Хамба торгон өнгөтэй

	Халиу булган малгайгаа өмсөөд

	Ар талд нь аргаль угалз хоёрыг

	Мөргөлдүүлэн сийлсэн

	Өвөр талд нь үнэг чоно хоёрыг

	Ноцолдуулан сийлсэн

	Арслан зааны соёогоор элэглэсэн

	Аварга шар нумаа авч агсаад

	Хан бүргэдийн өдөөр содолсон

	Харцага шонхрын өдийг нааж хийсэн

	Хүрэн суман голтой

	Хүрэл эрдэнэ зэвтэй

	Хүний хэлээр залагдан нисдэг

	Хүчит найман сумаа авч

	Зэрлэг бухын ширийг

	Зүйж зайж хийсэн

	Зэгэл саарал хавтгандаа дүрээд

	Аз жаргалыг олж ирэхээр

	Алс хойд зүгт аялахаар

	Алтан сургаалыг нь сонсохоор

	Аав ээждээ ирэхэд

	Зуу насыг насалсан

	Зургаадай таяг тулсан

	Өвгөн буурал аав нь

	Өндгөн чинээ авдраа нээгээд

	Зэвэршгүй мөнгөөр мөнгөлсөн

	Зэлтэршгүй алтаар алталсан

	Далайхад далан алд сунадаг 

	Хуйлахад хуруун чинээ болдог

	Асар хурц илдээ авч 

	Аав нь ачдаа өгөөд:

	— Сааталгүй сайн явж

	Санасан хэргээ бүтээгээрэй!

	Сайн нөхөр дайралдвал

	Салж битгий холдоорой

	Саар этгээд тохиолдвол

	Саатаж битгий түдээрэй гэжээ.

	Энэ бүхэнд сэтгэл нь хайлсан

	Эмгэн буурал ээж нь сандчиж

	Утаа нь үгүй улаан галаа түлж

	Уур нь үгүй шаргал цайгаа чанаж

	Айраг сүүнийхээ дээжийг

	Амттан бүхнийхээ дээдийг

	Амсар дүүрэн өгсүүлээд

	Алдын газраас

	Алд шар хадгаа алдалж

	Дэлмийн газраас

	Дэлэм цагаан хадгаа дэлгэж:

	— Миний хүү аян замдаа сайн явж

	Аз жаргалыг олж ирээрэй!

	Ээжийн чинь энэ идээ будаа

	Хүүг минь яваад иртэл

	Идэх хоол уух унд чинь болно! гэжээ

	Аавынхаа өгсөн

	Асар хурц илдийг зүүгээд 

	Ээжийнхээ өгсөн

	Амтат идээг идээд 

	Ангир цоохор мориндоо мордоод

	Алс хойд зүгийг чиглээд

	Аян замдаа гарсан Балт 

	Үхэр чулууг өнхөртөл

	Үрлэн чулууг шигширтэл

	Үүлтэй тэнгэрээс доохнуур

	Үзүүртэй модноос дээхнүүр

	Жилийн газрыг сараар товчилж

	Сарын газрыг өдрөөр товчилж

	Өндөр уулыг дүүлэн давж

	Өргөн мөрнийг хуулан гаталж явсаар

	Алтай сүмбэр уулынхаа оройд гараад

	Аягийн чинээ алаг нүдээрээ

	Арван зүгийг эргүүлэн харвал

	Уулын оройд ус урсаж 

	Усны урсгалд гал ноцож

	Хогийн шороо хөх тэнгэрийг бүрхэж

	Хорт могой шурхирч

	Хойно өмнө нь гошролдоод

	Ёрын хар хэрээ бархирч

	Ёдрын гуринх чоно ульж 

	Аянга цахилгаан тэнгэрт тасхийж

	Арслан барс газарт архирч

	Хүний махан идэштэй

	Хүүрийн хар шувуу довтолж 

	Есөн муу ёр үзэгдэж байжээ. 

	Балт хүү баахан түдэж:

	«Аз жаргалын эрэлчин над

	Айх зовох юм байхгүй, 

	Хортон дайсан их боловч

	Аавын өгсөн зэвсэг байна

	Ангир цоохор морь минь байна 

	Ай даа, гайгүй ч биз!» гэж бодоод

	Эр чадлаа гаргаж ч 

	Эрс дайрахаар завдаж байтал 

	Ангир цоохор морь нь

	Дав гээд

	Далан дээгүүрээ эргээд харав гэнэ.

	Балт:

	— Морь минь юу харав? гээд хартал

	Арван таван толгойтой

	Атгаалжин хар мангас

	Гунан барын дуу гаргаж

	Гурван ертөнцийг донслуулж

	Дөнөн барын дуу гаргаж

	Дөрвөн ертөнцийг донслуулж

	Дээд уруулаараа тэнгэрийн үүлийг хамж

	Доод уруулаараа газрын хөрс хамж

	Тагнай нь тагшилсаар

	Таван хуруу нь лугшилсаар

	Араа соёогоо хавируулсаар

	Амьтан бүгдийг залгисаар ирэв гэнэ.

	Балт:

	Гунжин үхрийн ширээр

	Гурамслан хийсэн ташуураараа

	Гуя дээгүүр нь дамнуулж

	Гучин тав ташуурдаад

	Дөнөн үхрийн ширээр

	Дөрөмслөн хийсэн ташуураараа

	Далан дээгүүр нь дамнуулж

	Далан тав ташуурдаад

	Газар тэнгэрийн хөрс хамсан

	Галзуу хар уруулыг нь

	Гараа ороож атгаад

	Уушги зүрхийг нь дэлбэртэл

	Уутан гэдсийг нь хагартал дарахад

	Мангас тэртээ уулыг тийрч унагаад

	Тэнгис далайг сорж залгиад

	Хорт муухай амьсгаагаараа

	Хамаг амьтныг согтоогоод

	Тэнгэр газрыг чичиртэл хүрхэрч

	Төмөр хар савраа далайж

	Балтыг ардаа авч тавихад нь

	Алтан хачиг шиг наалдаж

	Өвөртөө авч тавихад нь

	Өнчин хачиг шиг наалдаж

	Тэр жилээ тэнцэлдэн ноцолдоод

	Түүний хойд жил хуучиртал ноцолдож байтал

	Ангир цоохор морь нь

	Ган дөрвөн туурайгаа гялалзуулж

	Хорт могойн зулзагуудыг

	Хоггүй болтол гишгэчээд

	Өлөн цагаан чоныг нь

	Өмөртөл өшиглөж устгаад

	Атгаалжин хар мангасын

	Арван таван толгойны нь

	Ганц гол толгойг

	Тас хазаад хаяв гэнэ.

	Арван таван толгойтой

	Атгаалжин хар мангас ч

	Хүзүү толгой нь унжаад

	Хүрэн цус нь урсаад

	Үхлийн муугаар үхэж гэнэ.

	Алтан нар зүүн зүгээс мандаж

	Ариун салхи хойд зүгээс үлээгээд

	Оч очноос том улаан оч

	Орчлонгийн хойд зүгт туяарахад

	Балт хүүгийн баяр хөөр бадарч

	Ангир цоохор нь ч

	Дүүлэн дүүлсээр явтал

	Сайн юманд саад их

	Самуун дайсанд арга их

	Явах замын өмнүүр

	Зах хязгаар нь үзэгдэхгүй

	Зангуу төмөр өргөсөн шугуй тулгарчээ.

	Балт тэр өргөсөн шугуйн

	Эх талыг нь олох гэж

	Гурван жил яваад олсонгүй

	Адаг талыг нь олох гэж

	Гурван жил яваад олсонгүй

	Улаан оч ч үзэгдэхээ больж

	Ухаан санаа нь ч мухардаад ирж

	Уур хилэн нь ч улам бадарч

	Урагшаа хойшоо давхиж байтал

	Ангир цоохор морь нь

	Урагшаа явахаа болиод

	Ургаа хад шиг зогсоод

	Ус өвс ч амсахгүй

	Уулын толгой ширтэн зогсжээ.

	Балт хүү бачимдан сандарч

	Ангир цоохор мориныхоо өмнө очиж:

	— Аавын минь оронд аав болсон

	Алсын замд нөхөр минь болсон

	Ангир цоохор морь минь яав?

	Одоо би яах вэ? хэмээн

	Толгой бөхийж

	Өвдөг сөхрөн асуужээ.

	Ангир цоохор морь нь:

	— Чи сайн эр байтлаа санаагүй

	Сайхан эр байтлаа ухаангүй

	Эр чадлаа гаргаж

	Эрчит сумаа онилж

	Харгис түрэмгий дайсныг

	Харваж устгах чинь яагаа вэ! гэхэд

	Балт хүний хэлээр нисдэг

	Хүчит нэгэн сумаа авч

	Аргай шар нумаа онилж

	Хойш нь татаж хоногт нь тулгаж

	Урагш нь татаж угт нь тулгаж

	Өглөөний улаан нарнаар эвшээлгээд

	Үдшийн улаан наранд

	Эрхий хомхой хоёроос нь энд тэнд

	Эр хонины чинээ нөж унахаар нь

	«Өргөст төмөр торыг тасдаж

	Өмнөх замыг нээж өг!» гэж шившээд харважээ.

	Аргай шар нумны хичир дуугармагц

	Асар хүчит хүрэн сум сүрхийж

	Өргөст төмөр торыг тасар тасар татмагц

	Газар тэнгэр нийлсэн

	Гал түймэр ноцож

	Төмөр тороор хашаалсан

	Түрэмгий дайснууд хуйхлагдаж

	Махан овоо цусан далай болж гэнэ.

	Балт, аюулт дайсныг дарсандаа

	Урам зориг нь бадарч

	Ухаан санаа нь сэргээд

	Улаан очоо харан харсаар

	Урагшлан давхиж явтал

	Залуу зандан захалж ургасан

	Хөгшин зандан хөвөөлж ургасан

	Намираа бороо шаагьсан

	Навч цэцэг дэлгэрсэн

	Үнэг хэвтэх жалгагүй

	Үнс хийсэх салхигүй

	Түмэн хэлний амьтан

	Түвшин сайхан амьдардаг

	Гэрэл туяа цацарсан

	Гэгээн саруул нутагт ирж

	Ариун салхиар нь

	Чээж дүүрэн амьсгаалж

	Алсын зорилгоо

	Сэтгэлчлэн бодож явтал нь

	Гартаа ган мөнгөн түлхүүр барьсан

	Хөлдөө хөх мөнгөн гуурс хийсэн

	Энхтөрөө хэмээх алдартай

	Эр хонгор дуутай нэгэн хүү ирээд:

	— Эрхэм залуу баатар минь

	Энд яаж ирэв?

	Хэт нутаг хаана вэ

	Хэрэг зориг юу вэ? гэжээ.

	Балт:

	— Аз жаргал соёрхох

	Алтан гадасны оронд хүрэхээр явна!

	Нүүртээ галтай

	Нүдэндээ цогтой

	Эрхэм дүү минь хэлж өгөөч! гэхэд

	Энхтөрөө хүү:

	— Та Алтан гадасныхаа оронд ирээд байна!

	Би буянт аавдаа айлтгаж

	Таны энэ хэрэгт тусалъя!

	Зорьж ирсэн хүсэл чинь

	Зовлонгүй бүтнэ! гээд

	Хөвөн цагаан үүлэнд суугаад

	Хөх тэнгэрт нисэн оджээ.

	Балт, баяр баясгалангаар бялхаж

	Морь биеэ амрааж

	Тэр сайхан нутагт

	Тэсэж ядан хүлээж байтал

	Энхтөрөө хүүгийн

